
a Diu per la buna stad e la biala raccolta; quei numnein nus ,trer ad alp“. — Prest suenter
la cargada ha liug la benedicziun dell’ alp entras il plevon. Per bonificaziun survegn el
3 funds pischada ed in past d’ alp. La fiasta de Nossadunna d’ uost serenda il signun el
vitg ed ei hosp digl augsegner. — La baselgia parochiala obtegn annualmein 27 funds
pischada dall’ alp communala.

L’alp de DPitasch

Davart quell’ alp vegn scret a nus da Pitasch:

Pitasch ha ina sulett’alp, che vegn cargada cun vaccas. Ell'ei alp de vischnaunca e se-
numna Alp dado. Aunc avon 30 onns vegneva era il Cugn cargaus cun vaccas e gene-
tschas. Sill’alp dado vegn ei cargau ca 40 vaccas; el Cugn vegnev’ei cargau pli baul
18—20 vaccas e 5—b6 genetschas. Avon onns vegneva I’ Alpetta, che confinescha culla
alp dado, cargada cun stiarls. Oz vegn ina part dell’ Alpetta pasculada dallas vaccas della
Alp dado. Il diember variescha denter 35-—40.

L’Alp de nuorsas, che cumpeglia era il sura numnau Cugn, vegn cargada cun 800 tocs;
per la gronda part per autras vischnauncas; principalmein nuorsas de Riein e Sevgein.
Midadas ha I’ alp de Pitasch neginas.

Fumeglia havein nus in signun cun ina paga de 400—450 frs.; in zezen cun 160 ed in
cavrer cun 80 frs. Dapi 3—4 onns vegn ina part dellas cauras cargadas ad alp; duront
che las autras van cun cavrer de casa. L’alp posseda ina tegia, duas stallas ed in camon
de piertg. Pors vegn ei cargau ca 15. Quels pagan frs. 1.50 per I'jarva; 50 cts. alla chi-
schada. Ultra de quei vegn ei quintau sin mintga kilo pischada 8 cts. e quei importo
tagliau sils s. h. pors. — Igl arve per ina vacca ei 7 frs.

Miserieria e pugniera vegnan il di della scargada ornadas dalla fumeglia cun matgs e
tschupials e catschadas ordavon giu els cuolms. Essend nos cuolms mo ina mes’ ura sut
I'alp, ha quella neginas untgidas. — Il purment vegn menaus cul gurvet sin sliusa ni era
targliun. Plema e cogna ein svanidas, dapi ch’ei exista mo in’ alp pli. Lavurs cuminas dat
ei pauc pli: in di schubergiar la pastira ed in di menar ora grascha e schuar.

Il november vegn ei tagliau pustretsch. Tschels onns fuva quei ina biala fiasta. Mintga
pur prendeva ina buccada paun cun el. Dalla chischada vegnev’ ei cumprau 1 kilo pischa-
da frestga ed in cert quantum vinars. Quel sligiava las lieungas, aschia ch’ei deva veta;
enqualga cra dispetas.

A muntanar va il cautegia il di avon la scargada, assistius dad in ni dus auters purs.
Las veglias bunas tratgas, sco turmantuc, tschagrun barsau ed il renomau spitg ein ussa
ton sco bandischadas. Igl usit ded ir a mesiras ei aunc semantenius sco in’ umbriva.
Mesirau vegn ei sil pli, qual ha il meglier stumi.

Suenter haver regulau ils trutgs e fatg las seivs en loghens prigulus vegn ei , fatg me-
siras“ — marendau da forza! — Da detgas e praulas negin che seregorda pli. —

Las alps de Ladir

Davart las alps de Ladir vegn a nus relatau:

Tochen ils 15 de zercladur 1583 possedevan e gudevan ils de Ladir ed ils de Schnaus lur
alps de cuminonza. Quei onn han ei partgiu e mess tiarms. Pli baul fuvan Ruschein, Ladir
e Schnaus mo ina vischnaunca, ed ei vegn pretendiu ch’els possedevien tut communabla-
mein. Aunc pli da vegl udevi era Siat tier las sura treis vischnauncas.

Ladir posseda oz duas alps: 1) La Muotta, che vegn cargada cun ca 60 vaccas e 20—30
vadials. 2) L’alp dadens, uss in’ alp per mugias e genetschas; cargada cun ca 90 tgaus.
La pastira de casa savess era vegnir numnada alp. Ella schai gie en in’ altezia de
1350—1600 m. Sin pastira ein las vaccas de casa (uonn 10 vaccas) ed ils vadials plitost

